
  VII. EITT- OG TO-ORDSINNSKIFTER UTAN SETNINGSFORM

[856] N-25735. (Tidlegare omtala: Hagland 1986: 43; 1990b: [37].) 

Innskrifta står på ein avrunda ende av eit flatskore trestykke. Stykket er forma som eit blad 
e.l. og har restar etter eit slags skaft, men det er no avbrote. Tverrsnittet av dette bladet utgjer ei
smal elliptisk form med 8 mm som breiaste mål. Dimensjonen elles er 41 x 47 mm.
Funnet vart gjort i 1975, felt FE, hovudfase 7/8. Det tilseier arkeologisk datering av
funnkonteksten til perioden mellom ca. 1175 og 1275.

Det er runer på den eine breisida av gjenstanden, ved byrjinga til det som synest
å ha vore eit skaft. Berre r. 1 står på bladet og er såleis einaste rune som er bevart intakt.
Frå staven i r. 1 til resten av staven i r. 2. er såleis den bevarte delen av innskrifta berre 8
mm lang. Runene er 15 mm høge. R. 1 er dobbeltskoren med avsluttande 'punkteringar' i
stav og kvistendar. I kanten av det avbrotne `skaftet' er det bevart ein rest av stav med
utvilsame restar av to parallelle kvistar ned til venstre. Det synest såleis å vera liten tvil
om at r. 2 har vore o, jamvel om også ø er mogleg.

M o(?)[---

Ei slik byrjing på ei innskrift vil sjølvsagt gi rom for mange spekulasjonar om kva den
vidare samanhengen her har vore. Slik gjenstanden er bevart no, vil vi likevel ikkje
kunna nå lenger enn til rein gissing om kva innhaldet i innskrifta opphavleg har vore.


